17 ноября́ 2019 го́да. Неде́ля 22 по Пятидеся́тнице. Прп. Иоанни́кия Вели́кого. Сщмчч. Ника́ндра, еп. Ми́рского и Ерме́я пресви́тера. Глас 5.

17 ноября́ 2019 го́да. Неде́ля 22 по Пятидеся́тнице. Прп. Иоанни́кия Вели́кого.

Сщмчч. Ника́ндра, еп. Ми́рского и Ерме́я пресви́тера. Глас 5.
ВСЕНО́ЩНОЕ БДЕ́НИЕ. Кано́н:

Песнь 1:

Кано́н воскре́сный, глас 5:

Хор:

Ирмо́с:

Коня́ и вса́дника в мо́ре Чермно́е,/ сокруша́яй бра́ни/ мы́шцею высо́кою,/ Христо́с истрясе́,/ Изра́иля же спасе́,// побе́дную песнь пою́ща.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

Тебе́ терноно́сный евре́йский сонм,/ любве́, Благоде́телю, к Тебе́ не сохра́нь ма́терния, Христе́, венча́,// родонача́льника разреша́юща терно́вное запреще́ние.
Припев:

Сла́ва, Го́споди, свято́му Воскресе́нию Твоему́.
Тропарь:

Воздви́гл еси́ мя па́дшаго в ров,/ прекло́нься, Жизнода́вче Безгре́шне:/ и моея́ злосмра́дныя тли, Христе́, претерпе́в неискуше́нно,// Боже́ственнаго Существа́ ми́ром мя облагоуха́л еси́.
Припев:

Пресвята́я Богоро́дице, спаси́ нас.

Богоро́дичен:
Разреши́ся кля́тва, печа́ль преста́:/ Благослове́нная бо и Благода́тная,/ ве́рным ра́дость возсия́,// благослове́ние всем конце́м цветонося́щи Христа́.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Све́та все́льшагося в Тя, Пречи́стая,/ и просве́щшаго мир луча́ми Божества́,/ Христа́ моли́,// просвети́ти вся пою́щия Тя, Ма́ти Де́во.
Припев:

Пресвята́я Богоро́дице, спаси́ нас.

Тропарь:

Я́ко украша́ема добро́тою доброде́телей, Благода́тная,/ добротво́рное благоле́пие луче́ю Ду́ха,// подъя́ла еси́, Всечи́стая, вся́ческая удобри́вшаго.
Кано́н преподо́бного Иоанни́кия Вели́кого, глас 4:

Припев:

Преподо́бне о́тче Иоанни́кие, моли́ Бо́га о нас.
Тропарь:

Све́том благода́ти озаря́емь, преподо́бне,/ ве́рою па́мять твою́ торжеству́ющия просвети́// и тьмы грехо́вныя моли́твами твои́ми изба́ви, Иоанни́кие. 
Припев:

Преподо́бне о́тче Иоанни́кие, моли́ Бо́га о нас.
Тропарь:

Путь вводя́щий невозвра́тно ше́ствовал еси́ ко гра́ду Небе́сному, Иоанни́кие,// Святы́й бо наста́ви тя Дух, почива́яй в се́рдцы твое́м.
Припев:

Преподо́бне о́тче Иоанни́кие, моли́ Бо́га о нас.
Тропарь:

Вышша́ющее смире́ние, Иоанни́кие, име́л еси́,/ тем мо́лимся тебе́:/ уще́дри, преподо́бне, смире́ние на́ше// и боле́зни вся облегчи́ серде́ц на́ших.
Припев:

Пресвята́я Богоро́дице, спаси́ нас.

Богоро́дичен:
Па́дших воззва́ние и стоя́щих укрепле́ние су́щи, Всенепоро́чная,/ тем молю́ся Тебе́:// па́дший мой ум грехо́м испра́ви, Влады́чице, я́ко да сла́влю Тя.
Кано́н Ника́ндра и Ерме́я, глас 4:

Припев:

Священному́ченицы Ника́ндре и Ерме́е, моли́те Бо́га о нас.
Тропарь:

Честны́й пра́здник честны́х страда́лец священному́чеников,/ свяще́нную па́мять днесь свяще́нными песнопе́ньми/ ны́не Свяще́ннейшая Христо́ва Це́рковь, священноле́пно соверша́ющи,// пе́сньми украша́ется, сия́ почита́ющи.
Припев:

Священному́ченицы Ника́ндре и Ерме́е, моли́те Бо́га о нас.
Тропарь:

Честно́ю пома́зан ма́стию свяще́нничества ве́рно, священнонача́льниче Ника́ндре,/ честне́йшу сию́ от крове́й твои́х обагре́ньми соде́лал еси́, в ра́дости зовя́:// воспои́м Бо́гу на́шему, я́ко просла́вися.


Сла́ва Отцу́, и Сы́ну, и Свято́му Ду́ху.
Тропа́рь:

Путь муче́ния теку́ще,/ весе́лие и́стинное в нем я́ве показу́юще,/ обогати́стеся благода́тию чуде́с и дарова́ний Небе́сных, му́ченицы,/ согла́сно вопию́ще:// воспои́м Бо́гу на́шему, я́ко просла́вися.


И ны́не и при́сно и во ве́ки веко́в, ами́нь.

Богоро́дичен:
Неопи́санный в не́дрех Оте́ческих,/ в не́дрех Ма́терних пло́тски Христо́с опису́ется,/ по Рождестве́ Сию́ и́стинно Де́ву па́че ума́ сохрани́в,/ Ему́же велегла́сно вопие́м:// воспои́м Бо́гу на́шему, я́ко просла́вися.
Катава́сия, глас 4:

Хор:

Отве́рзу уста́ моя́,/ и напо́лнятся Ду́ха,/ и сло́во отры́гну Цари́це Ма́тери,/ и явлю́ся, све́тло торжеству́я,// и воспою́, ра́дуяся, Тоя́ чудеса́.
Песнь 3:

Кано́н воскре́сный, глас 5:

Хор:

Ирмо́с:

Водрузи́вый на ничесо́мже зе́млю повеле́нием Твои́м,/ и пове́сивый неодержи́мо тяготе́ющую/ на недви́жимем, Христе́, ка́мени за́поведей Твои́х,// Це́рковь Твою́ утверди́, Еди́не Бла́же и Человеколю́бче.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

Желчь у́бо и́же из ка́мене мед сса́вшии,/ в пусты́ни чудоде́йствовавшему Тебе́ принесо́ша, Христе́:/ о́цет же за ма́нну воз благодея́ние Ти возда́ша// о́троцы Изра́илевы неблагода́рнии.
Припев:

Сла́ва, Го́споди, свято́му Воскресе́нию Твоему́.
Тропарь:

И́же дре́вле светови́дным о́блаком покрыва́еми,/ Живо́т во гро́бе Христа́ положи́ша:/ но самовла́стно воскре́с, всем ве́рным подаде́// та́йно осеня́ющее свы́ше Ду́ха сия́ние.
Припев:

Пресвята́я Богоро́дице, спаси́ нас.

Богоро́дичен:
Ты Ма́ти Бо́жия несочета́нно родила́ еси́,/ И́же от Нетле́нна Отца́ возсия́вшаго, кроме́ боле́зней ма́терних:/ те́мже Тя, Богоро́дицу, воплоще́нна бо родила́ еси́ Сло́ва,// правосла́вно пропове́дуем.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Ле́ствица, Е́юже к нам сни́де Вы́шний,/ истле́вшее естество́ испра́вити,/ Ты я́вственно, Чи́стая, всем ны́не ви́дена была́ еси́:/ Тобо́ю бо Преблаги́й ми́рови бесе́довати благоволи́.
Припев:

Пресвята́я Богоро́дице, спаси́ нас.

Тропарь:

Е́же дре́вле предуста́вленное, Де́во, та́инство,/ и пре́жде век прови́димое вся ве́дущему Бо́гу,/ ле́том ны́не напосле́док в ложесна́х Твои́х, Всенепоро́чная,/ коне́ц прие́м яви́ся.
Кано́н преподо́бного Иоанни́кия Вели́кого, глас 4:

Припев:

Преподо́бне о́тче Иоанни́кие, моли́ Бо́га о нас.
Тропарь:

Теку́щая пребыва́ющими измени́л еси́,/ смы́сленно прие́м тво́й крест, Иоанни́кие,// и на невосходи́мыя го́ры, я́ко Илия́ вели́кий, возше́д, пребы́л еси́. 
Припев:

Преподо́бне о́тче Иоанни́кие, моли́ Бо́га о нас.
Тропарь:

Путь тебе́, зело́ жела́емый, отце́в показа́ дво́ица,/ ю́же обре́л еси́ ле́ты множа́йшими сокрове́нну в гора́х,// проро́ческим да́ром просвеще́н, блаже́нне.
Припев:

Преподо́бне о́тче Иоанни́кие, моли́ Бо́га о нас.
Тропарь:

Коле́блеми страстьми́ разли́чными,/ ве́рою притека́ем к твоему́ покро́ву, Иоанни́кие,// святы́ми твои́ми хода́тайствы вся ны посети́, моля́ся Человеколю́бцу.
Припев:

Пресвята́я Богоро́дице, спаси́ нас.

Богоро́дичен:
Кропле́нием ми́лости Твоея́, Де́во,/ у́глие погаси́ мои́х страсте́й, Богора́дованная,/ и уга́сший возжзи́ свети́льник се́рдца моего́,// златы́й свети́льниче, Всенепоро́чная.
Кано́н священному́чеников Ника́ндра и Ерме́я, глас 4:

Припев:

Священному́ченицы Ника́ндре и Ерме́е, моли́те Бо́га о нас.
Тропарь:

Слове́сныя мре́жи простира́я,/ су́щия в пре́лести, чудоде́йствуя, уловляя́л еси́,// обро́к многообра́зен от Де́вы, Ника́ндре, Возсия́вшему сия́ принося́.
Припев:

Священному́ченицы Ника́ндре и Ерме́е, моли́те Бо́га о нас.
Тропарь:

Розга́ благопло́днейшая Ти́това са́да был еси́ Кри́тскаго свети́льника,/ гро́зды нося́ слове́сныя, сла́дость нам точа́щая спаси́тельную,// Ника́ндре блаже́нне.


Сла́ва Отцу́, и Сы́ну, и Свято́му Ду́ху.
Тропа́рь:

Со Ерме́ем Боже́ственным олядене́вшая сердца́ Креста́ ра́лом возде́ласте, му́дрии,/ и плодоно́сны благода́ти яви́сте:// тем блажи́ми есте́.


И ны́не и при́сно и во ве́ки веко́в, ами́нь.

Богоро́дичен:
Ниже́ Небе́сный ум мо́жет па́че ума́ рождество́ Твое́ сказа́ти, Отрокови́це,/ ума бо пе́рваго во чре́ве, Сло́во, Чи́стая зачала́ еси́,// вся́ческая сло́вом соста́вившее.
Катава́сия, глас 4:

Хор:

Твоя́ песносло́вцы, Богоро́дице,/ Живы́й и Незави́стный Исто́чниче,/ лик себе́ совоку́пльшия, духо́вно утверди́,/ в Боже́ственней Твое́й сла́ве// венце́в сла́вы сподо́би.
Ектения́ ма́лая…
Конда́к прп. Иоанни́кия, глас 8, подо́бен: «Взбра́нной…»:



Звезда́ яви́лся еси́ всесве́тлая, в ми́ре просвеща́яй/ и су́щия во мра́це страсте́й облистава́яй/ врач же крепча́йший яви́лся еси́,/ но я́ко прия́л еси́ благода́ть исцеле́ний,/ прося́щим тя пода́ждь исцеле́ние, да зове́м:// ра́дуйся, о́тче Иоанни́кие.
И́кос:



Други́й, о́тче, яви́лся еси́ врач и предста́тель,/ неду́ги одержи́мым и скорбьми́, Иоанни́кие чу́дне,/ исцеля́я всех, ве́рно притека́ющих под Боже́ственный кров твой./ Тем и от нас слы́шиши:/ ра́дуйся, отца́ блага́го ко́рене о́трасль;/ ра́дуйся, ма́тере блага́я ветвь;/ ра́дуйся, и́же тех любо́вь отри́нувый;/ ра́дуйся, и́же Еди́наго Бо́га прие́мый;/ ра́дуйся, я́ко оста́вил еси́ земно́е во́инство;/ ра́дуйся, я́ко низложи́л еси́ ва́рварскую горды́ню;/ ра́дуйся, стена́ и храни́тель лю́дем бы́вый;/ ра́дуйся, ору́жие и столп ми́рови я́влься;/ ра́дуйся, язы́ческия разруша́я бра́ни;/ ра́дуйся, свети́льниче, сия́я чудесы́;/ ра́дуйся, наги́х покрови́телю;/ ра́дуйся, пле́ненных изба́вителю;// ра́дуйся, о́тче Иоанни́кие.
Седа́лен прп. Иоанни́кия, глас 8, подо́бен: «Взбра́нной…»:



Страсте́й мрак очи́стив,/ Христо́вых повеле́ний я́ко и́стинно свет прие́м,/ в посте́ просия́л еси́/ и, умертви́в те́ло, ду́хом ожи́л еси́,/ вра́жия се́ти попра́л еси́, блаже́нне./ Тем и вы́шних безпло́тных А́нгелов/ соприча́стник был еси́ Ду́ха благода́тию,/ Иоанни́кие, о́тче наш,/ моли́ Христа́ Бо́га грехо́в оставле́ние дарова́ти// пра́зднующим любо́вию святу́ю па́мять твою́.


Сла́ва Отцу́ и Сы́ну и Свято́му Ду́ху. 
Седа́лен священному́чеников, глас 4, подо́бен: «Вознесы́йся…»:


Святи́тельства и́стины Боже́ственным пома́занием/ и муче́ния свяще́нною и́стинно кро́вию просвеще́ни, сла́внии,/ совокупи́стеся чино́м, ра́дующеся, безпло́тных А́нгел./ Тем пра́зднуем честну́ю ва́шу па́мять,// моля́щеся всем очище́ние пода́ти моли́твами ва́шими, святи́и.


И ны́не и при́сно и во ве́ки веко́в. Ами́нь.

Богоро́дичен из Мине́и, глас 4:



Обнови́ла еси́, Чи́стая, Боже́ственным Рождество́м Твои́м/ истле́вшее во страсте́х земноро́дных ме́ртвенное существо́/ и воздви́гла еси́ вся от сме́рти к животу́ нетле́ния./ Те́мже Тя по до́лгу блажи́м вси, Де́во Препросла́вленная,// я́коже прорекла́ еси́.

Песнь 4:

Кано́н воскре́сный, глас 5:

Хор:

Ирмо́с:

Боже́ственное Твое́ разуме́в истоща́ние/ прозорли́во, Авваку́м, Христе́, со тре́петом вопия́ше Тебе́:/ во Спасе́ние люде́й Твои́х// спасти́ пома́занныя Твоя́ прише́л еси́.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

Я́же от Ме́рры горча́йшыя во́ды,/ я́ко во о́бразе проначерта́я Пречи́стый Крест Твой, Бла́же,/ грехо́вное умерщвля́ющ вкуше́ние,// дре́вом услади́л еси́.
Припев:

Сла́ва, Го́споди, свято́му Воскресе́нию Твоему́.
Тропарь:

Крест за дре́во разу́мное,/ за сла́дкую же пи́щу желчь, Спа́се мой, прия́л еси́,// за тле́ние же сме́рти кровь Твою́ Боже́ственную излия́л еси́.
Припев:

Пресвята́я Богоро́дице, спаси́ нас.

Богоро́дичен:
Кроме́ у́бо сочета́ния зачала́ еси́ нетле́нно во чре́ве,/ и без боле́зни родила́ еси́,// и по Рождестве́, Де́ва, Бо́га пло́тию ро́ждши, сохрани́лася еси́.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Се́рдцем и умо́м, душе́ю же и усты́/ испове́дую всеблагоче́стно Тя, Богоро́дицу вои́стинну, Чи́стая,/ спасе́ния плод объе́мля,// и спаса́юся Де́во, моли́твами Твои́ми.
Припев:

Пресвята́я Богоро́дице, спаси́ нас.

Тропарь:

Созда́вый от не су́щих вся́ческая,/ от Тебе́, Чи́стыя, созда́тися я́ко Благоде́тель, благоволи́,// на Спасе́ние ве́рою и любо́вию Тя пою́щих, Всенепоро́чная.
Кано́н преподо́бного Иоанни́кия Вели́кого, глас 4:

Припев:

Преподо́бне о́тче Иоанни́кие, моли́ Бо́га о нас.
Тропарь:

Го́ры высоча́йшия пости́г,/ верхи́ де́монов возвыша́емыя смире́нием смири́л еси́, му́дре,// и на них му́жествовал еси́, сла́ва мона́шествующих и утвержде́ние. 
Припев:

Преподо́бне о́тче Иоанни́кие, моли́ Бо́га о нас.
Тропарь:

Я́ко мече́м обоюдоо́стрым, Христо́вым стра́хом вооружи́вся,/ зми́я отсту́пника низложи́л еси́ разу́мно// и чу́вственно, блаже́нне, свяще́нными побе́дами прославля́емь.
Припев:

Преподо́бне о́тче Иоанни́кие, моли́ Бо́га о нас.
Тропарь:

Весь Боже́ственным Ду́хом распали́вся, о́тче, мраз претерпе́л еси́,/ мно́жайшими ле́ты в пусты́нях вселя́яся, ищай Го́спода,// благода́тию тя Боже́ственною согрева́юща.
Припев:

Пресвята́я Богоро́дице, спаси́ нас.

Богоро́дичен:
Тя, очище́ние всех земны́х, ве́рою молю́ и припа́даю, Благослове́нная:/ ми́лостива ми судию́ и Сы́на твоего́ сотвори́,// я́ко да по до́лгу сла́влю тя.
Кано́н священному́чеников Ника́ндра и Ерме́я, глас 4:

Припев:

Священному́ченицы Ника́ндре и Ерме́е, моли́те Бо́га о нас.
Тропарь:

Колесни́ца яви́стеся Сло́ва, у́мно Сего́ нося́ще,/ тем привя́зани к ко́нем, лю́те же влачи́ми,/ не отверго́стеся Сего́, ни победи́стеся,// к Небе́сней стезе́ я́ве подвиза́еми.
Припев:

Священному́ченицы Ника́ндре и Ерме́е, моли́те Бо́га о нас.
Тропарь:

Темни́цам приближа́ющеся и у́зами облага́еми,/ от уз льсти град и лю́ди спасо́сте// и ю́зою любве́ связа́стеся Свя́заннаго пло́тию нас ра́ди, всеблаже́ннии.


Сла́ва Отцу́, и Сы́ну, и Свято́му Ду́ху.
Тропа́рь:

Со А́нгелы Влады́ку заключе́нии сла́вяху,/ Небе́сным Хле́бом, всесла́внии, пита́еми./ Тем пло́ти боле́зней небрего́сте,// сильне́йшии ран бы́вше.


И ны́не и при́сно и во ве́ки веко́в, ами́нь.

Богоро́дичен:
На Престо́ле высо́цем стра́шно седя́й,/ на Ма́терних объя́тиях, Младе́нец быв, седи́т,// па́дший о́браз исправля́я и обоже́ние су́щим из Ада́ма да́руя.
Катава́сия, глас 4:

Хор:

Седя́й в Сла́ве/ на Престо́ле Божества́/ во о́блаце ле́гце,/ прии́ди Иису́с Пребоже́ственный,/ Нетле́нною Дла́нию/ и спасе́ зову́щия:// сла́ва, Христе́, си́ле Твое́й.
Песнь 5:

Кано́н воскре́сный, глас 5:

Хор:

Ирмо́с:

Одея́йся Све́том, я́ко ри́зою,/ к Тебе́ у́треннюю, и Тебе́ зову́:/ ду́шу мою́ просвети́ омраче́нную, Христе́,// я́ко Еди́н Благоутро́бен.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

И́же сла́вы Госпо́дь в несла́вне зра́це,/ на дре́ве обезче́щен во́лею ви́сит,// о боже́ственней мне сла́ве несказа́нно промышля́я.
Припев:

Сла́ва, Го́споди, свято́му Воскресе́нию Твоему́.
Тропарь:

Ты мя преобле́кл еси́ в нетле́ние, Христе́,/ тли сме́ртныя неистле́нно пло́тию вкуш,// и возсия́в из гро́ба тридне́вен.
Припев:

Пресвята́я Богоро́дице, спаси́ нас.

Богоро́дичен:
Ты пра́вду же и избавле́ние нам ро́ждши Христа́ без се́мене,// свобо́дно соде́яла еси́ от кля́твы, Богоро́дице, естество́ пра́отца.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Вси проро́цы Тя я́ве предвозвести́ша/ хотя́щую бы́ти Бо́жию Ма́терь, Богоро́дице Чи́стая:// еди́на бо обрела́ся еси́, Чи́стая, соверше́нна Непоро́чная.
Припев:

Пресвята́я Богоро́дице, спаси́ нас.

Тропарь:

Све́тел о́блак Тя живо́тныя во́ды,/ нам ту́чу нетле́ния Христа́ одожди́вший отча́янным,// Чи́стая, познава́ем.
Кано́н преподо́бного Иоанни́кия Вели́кого, глас 4:

Припев:

Преподо́бне о́тче Иоанни́кие, моли́ Бо́га о нас.
Тропарь:

Ше́ствовал еси́, преподо́бне, те́сный и приско́рбный путь/ Боже́ственными восхожде́ньми се́рдца,/ и виде́нии разширя́емь, и положе́нием обожа́емь я́ве.// Тем бысть мона́шествующим утвержде́ние и украше́ние.
Припев:

Преподо́бне о́тче Иоанни́кие, моли́ Бо́га о нас.
Тропарь:

О́ко очи́стившу помышле́ния, преподо́бне,/ благода́ть тебе́ даде́ся проро́чества,/ я́ко настоя́щая глаго́лати бу́дущая,/ зре́ти же да́льная, я́ко бли́жняя.// О Иоанни́кие, Бо́жие оби́телище!
Припев:

Преподо́бне о́тче Иоанни́кие, моли́ Бо́га о нас.
Тропарь:

Боле́зни мя изба́ви грехо́в и скорбе́й,/ утоли́ се́рдца моего́ боле́знь и грехопаде́ний разреше́ние да́руй,// Благоде́теля Бо́га име́я, послу́шающа честны́х твои́х моли́тв.
Припев:

Пресвята́я Богоро́дице, спаси́ нас.

Богоро́дичен:
Ума́ моего́ уврачу́й изступле́ния, Всенепоро́чная,/ и уврачи́ стра́сти души́ моея́, и уны́ния тьму отжени́;// я́ко да восхваля́ю Тя пе́сненно, Присноблаже́нная Богоро́дице Всепе́тая.
Кано́н священному́чеников Ника́ндра и Ерме́я, глас 4:

Припев:

Священному́ченицы Ника́ндре и Ерме́е, моли́те Бо́га о нас.
Тропарь:

В просвеще́ние ве́ры путево́ждствовал еси́ лю́ди,/ и, оста́вльше тьму идолонеи́стовства,// ча́да Све́та бы́ша хода́тайством твои́м, Ника́ндре.
Припев:

Священному́ченицы Ника́ндре и Ерме́е, моли́те Бо́га о нас.
Тропарь:

Просвети́тельными Ду́ха блиста́юще заря́ми,/ муче́ний нощь преидо́сте безвре́дно,// реша́ще мглу безбо́жия, свети́льницы сла́внии.


Сла́ва Отцу́, и Сы́ну, и Свято́му Ду́ху.
Тропа́рь:

Па́вловых вод испо́лнен Тит быв,/ тя напая́ше, показу́я реку́,// струи́ му́тныя безбо́жия потопля́ющу, Ника́ндре.


И ны́не и при́сно и во ве́ки веко́в, ами́нь.

Богоро́дичен:
А́гнца и Го́спода ро́ждшая пло́тию, Де́во, еди́на нескве́рная ски́ние, Боже́ственный ковче́же, честны́й свети́льниче,// ду́шу мою́ озари́.
Катава́сия, глас 4:

Хор:

Ужасо́шася вся́ческая/ о Боже́ственней сла́ве Твое́й:/ Ты бо, Неискусобра́чная Де́во,/ име́ла еси́ во утро́бе над все́ми Бо́га/ и родила́ еси́ Безле́тнаго Сы́на,/ всем воспева́ющим Тя// мир подава́ющая.
Песнь 6:

Кано́н воскре́сный, глас 5:

Хор:

Ирмо́с:

Неи́стовствующееся бу́рею душетле́нною,/ Влады́ко Христе́, страсте́й мо́ре укроти́,// и от тли возведи́ мя, я́ко Благоутро́бен.
Чтец:
Припев:

Сла́ва, Го́споди, свято́му Воскресе́нию Твоему́.
Тропарь:

В тле́ние попо́лзся родонача́льник, Влады́ко Христе́,/ преслу́шаннаго бра́шна вкуш,// и к животу́ возведе́н бысть стра́стию Твое́ю.
Припев:

Сла́ва, Го́споди, свято́му Воскресе́нию Твоему́.
Тропарь:

Живо́т низше́л еси́ ко а́ду, Влады́ко Христе́,/ и тле́ние растле́вшему быв,// тле́нием источи́л еси́ Воскресе́ние.
Припев:

Пресвята́я Богоро́дице, спаси́ нас.

Богоро́дичен:
Де́ва роди́, и ро́ждши пребы́сть чиста́,/ на руку́ нося́щаго вся́ческая,// я́ко вои́стинну Де́ва Ма́ти поне́сшая.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

И́же всему́ вино́вный, и е́же бы́ти всем пода́вый,/ я́ко вино́вну имя́ше воплоща́емь, е́же по нам,// Тя, Богома́ти Всенепоро́чная.
Припев:

Пресвята́я Богоро́дице, спаси́ нас.

Тропарь:

Исцеле́ний, Влады́чице, душепита́тельный точа́щий исто́чник/ ве́рно притека́ющим к покро́ву Твоему́ благосла́вному,// ве́мы Тя, Всенепоро́чная.
Кано́н преподо́бного Иоанни́кия Вели́кого, глас 4:

Припев:

Преподо́бне о́тче Иоанни́кие, моли́ Бо́га о нас.
Тропарь:

Увяди́в стра́сти теле́сныя,/ я́ко дре́во узре́лся еси́ высокове́рхое,// плоды́ чуде́сныя и честна́я исправле́ния свяще́ннейше нося́, Богоблаже́нне.
Припев:

Преподо́бне о́тче Иоанни́кие, моли́ Бо́га о нас.
Тропарь:

Уврачи́ тя Го́сподь явле́нием Евста́фия му́ченика,/ яд всепа́губный испи́вша, всеблаже́нне,// чрез ру́ку непра́ведную и бе́дствующа.
Припев:

Преподо́бне о́тче Иоанни́кие, моли́ Бо́га о нас.
Тропарь:

Тьмам боле́зней приобщи́лся еси́,/ те́лом не́мощен пребы́в, Иоанни́кие./ Тем ве́рою зову́ ти:// боле́зни утоли́ се́рдца моего́.
Припев:

Пресвята́я Богоро́дице, спаси́ нас.

Богоро́дичен:
Еди́на всех по́моще, помози́ нам, бе́дствующим,/ и ру́ку пода́ждь, и к приста́нищем введи́ спасе́ния,// Отрокови́це Богоблагода́тная.

Кано́н священному́чеников Ника́ндра и Ерме́я, глас 4:

Припев:

Священному́ченицы Ника́ндре и Ерме́е, моли́те Бо́га о нас.
Тропарь:

Пригвожда́ема гвоздьми́ телеса́ му́чеников,/ страсте́й подража́теле Спа́са явля́хуся,// пригвозди́вшагося на Кресте́ и от тли мир спа́сшаго.
Припев:

Священному́ченицы Ника́ндре и Ерме́е, моли́те Бо́га о нас.
Тропарь:

Пучи́ну мук преидо́сте, му́ченицы,/ окормле́нием Свята́го Всеси́льнаго Ду́ха// и к Боже́ственному приста́нищу приста́сте, сла́вы исполня́еми.


Сла́ва Отцу́, и Сы́ну, и Свято́му Ду́ху.
Тропа́рь:

Победи́л еси́, тезоимени́тне, муже́й вся́кое противле́ние уби́йц,/ святи́телю приснопа́мятне Ника́ндре,// и венцы́ сла́вы прия́л еси́, Бо́гу предстоя́.


И ны́не и при́сно и во ве́ки веко́в, ами́нь.

Богоро́дичен:
Погуби́ла еси́ прама́тере, Отрокови́це, укори́зну,/ благослове́ньми нас Венча́вшаго пло́тию ро́ждши,// и скорбь тоя́ в ра́дость и́стинную преложи́ла еси́.
Катава́сия, глас 4:

Хор:

Боже́ственное сие́ и всечестно́е/ соверша́юще пра́зднество,/ Богому́дрии, Богома́тере,/ прииди́те, рука́ми воспле́щим,// от Нея́ ро́ждшагося Бо́га сла́вим.

Ектения́ ма́лая…
Конда́к воскре́сный, глас 5, подо́бен: «Собезнача́льное Сло́во…»:


Ко а́ду, Спа́се мой, соше́л еси́,/ и врата́ сокруши́вый я́ко всеси́лен,/ уме́рших, я́ко Созда́тель, совоскреси́л еси́,/ и сме́рти жа́ло сокруши́л еси́,/ и Ада́м от кля́твы изба́влен бысть, Человеколю́бче;/ те́мже вси зове́м:/ спаси́ нас, Го́споди.
И́кос: 



Услы́шавша жены́ а́нгеловы глаго́лы, отложи́ша рыда́ние,/ ра́достны бы́вша и тре́петны, у́жас бо ви́деша,/ и се Христо́с прибли́жися к ним, глаго́ля: е́же, ра́дуйтеся,/ дерза́йте, Аз ми́ра победи́х, и у́зники свободи́х,/ потщи́теся у́бо ко ученико́м, возвеща́юща им:/ я́ко варя́ю вы во гра́де Галиле́йстем, е́же пропове́дати./ Те́мже вси Тебе́ зове́м: спаси́ нас, Го́споди.
Песнь 7:

Кано́н воскре́сный, глас 5:

Хор:

Ирмо́с:

Превозноси́мый отце́в Госпо́дь/ пла́мень угаси́, о́троки ороси́, согла́сно пою́щия:// Бо́же, благослове́н еси́.
Чтец:
Припев:

Сла́ва, Го́споди, свято́му Воскресе́нию Твоему́.
Тропарь:

Пло́тию обло́жься я́коже на у́дице льще́ния,/ Боже́ственною Твое́ю си́лою зми́я низвле́кл еси́// возводя́ вопию́щия: Бо́же, благослове́н еси́.
Припев:

Сла́ва, Го́споди, свято́му Воскресе́нию Твоему́.
Тропарь:

Земли́ непрохо́дное осуществова́вый составле́ние,/ во гро́бе покрыва́ется пло́тию Невмести́мый.// Ему́же вси пое́м: Бо́же, благослове́н еси́.
Припев:

Пресвята́я Богоро́дице, спаси́ нас.

Богоро́дичен:
Еди́ну у́бо Ипоста́сь во Двою́ Естеству́, Всенепоро́чная/ родила́ еси́ Воплоще́ннаго Бо́га.// Ему́же вси пое́м: Бо́же, благослове́н еси́.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Неопределе́нный пребы́в Непрело́жен,/ пло́ти по Ипоста́си соедини́ся, я́ко Благоутро́бен, в Тебе́ Пресвяте́й:// И́же Еди́н благослове́н Бог оте́ц на́ших.
Припев:

Пресвята́я Богоро́дице, спаси́ нас.

Тропарь:

Неве́сту Тя Всенепоро́чную, Богоро́дице Влады́чице, согла́сно сла́вим и Престо́л Зижди́теля Твоего́.// Ему́же вси пое́м: Бо́же, благослове́н еси́.
Кано́н преподо́бного Иоанни́кия Вели́кого, глас 4:

Припев:

Преподо́бне о́тче Иоанни́кие, моли́ Бо́га о нас.
Тропарь:

Се́рдце твое́ Тро́ицы жили́ще соде́лал еси́,/ три созда́в хра́мы,/ в ни́хже Боже́ственною благода́тию, Иоанни́кие, ми́ро источа́еши// в просвеще́ние и очище́ние ве́рно тебе́ приходя́щих.
Припев:

Преподо́бне о́тче Иоанни́кие, моли́ Бо́га о нас.
Тропарь:

Душа́ твоя́, светозаре́нием Боже́ственнаго Ду́ха освеща́ема при́сно,/ душ зря́ше ве́рно приходя́щих тебе́ сове́ты, блаже́нне,// проро́ческими прозна́ньми свяще́нно удивля́ема.
Припев:

Преподо́бне о́тче Иоанни́кие, моли́ Бо́га о нас.
Тропарь:

Неду́гов, обурева́ющих мя, блаже́нне, души́ же и телесе́/ твои́ми святы́ми моли́твами ско́ро изба́ви и пе́ти сотвори́:// препе́тый отец на́ших Бо́же, благослове́н еси́.
Припев:

Пресвята́я Богоро́дице, спаси́ нас.

Богоро́дичен:
Непреме́ннаго ро́ждшая еди́на Го́спода, Богора́дованная,/ десни́цею Его́, Чи́стая, премени́ти мой ум моли́ся к лу́чшим,// лю́те превраща́емый жите́йскими печа́льми.
Кано́н священному́чеников Ника́ндра и Ерме́я, глас 4:

Припев:

Священному́ченицы Ника́ндре и Ерме́е, моли́те Бо́га о нас.
Тропарь:

Свяще́нную твою́ оде́жду обагри́в, блаже́нне, обагре́ньми крове́й,/ соверши́л еси́ све́тльшую, Ника́ндре,// отце́в, вопия́, Бо́же, благослове́н еси́.
Припев:

Священному́ченицы Ника́ндре и Ерме́е, моли́те Бо́га о нас.
Тропарь:

Приближа́ющеся огню́,/ несомне́нною любо́вию к Творцу́ не опали́стеся, вопию́ще, блаже́ннии:// оте́ц на́ших Бо́же, благослове́н еси́.



Сла́ва Отцу́, и Сы́ну, и Свято́му Ду́ху.
Тропа́рь:

Пе́щи пла́мень, вам угото́ванный на муче́ние,/ преврати́сте на ро́су Ду́хом Вседе́тельным, вопию́ще:// оте́ц на́ших Бо́же, благослове́н еси́.


И ны́не и при́сно и во ве́ки веко́в, ами́нь.

Богоро́дичен:
Воплоще́нное Сло́во ражда́еши несказа́нно, Чи́стая Де́во,/ зову́щия от сме́рти избавля́юща:// оте́ц на́ших Бо́же, благослове́н еси́.
Катава́сия, глас 4:

Хор:

Не послужи́ша тва́ри Богому́дрии/ па́че Созда́вшаго,/ но, о́гненное преще́ние му́жески попра́вше,/ ра́довахуся, пою́ще:// препе́тый отце́в Госпо́дь и Бог, благослове́н еси́.

Песнь 8:

Кано́н воскре́сный, глас 5:

Хор:

Ирмо́с:

Тебе́, Вседе́телю,/ в пещи́ о́троцы, всеми́рный лик спле́тше, поя́ху:/ дела́ вся́кая, Го́спода по́йте// и превозноси́те во вся ве́ки.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

Ты о во́льней спаси́тельныя стра́сти помоли́лся еси́ ча́ши, я́коже нево́льней:// два хоте́ния, двема́ бо по коему́ждо но́сиши существо́ма, Христе́, во ве́ки.
Припев:

Сла́ва, Го́споди, свято́му Воскресе́нию Твоему́.
Тропарь:

Твои́м вседе́тельным схожде́нием ад, Христе́, пору́ганный/ изблева́ вся, я́же дре́вле ле́стию умерщвле́нныя,// Тебе́ превознося́щия во вся ве́ки.
Припев:

Пресвята́я Богоро́дице, спаси́ нас.

Богоро́дичен:
Тя я́же па́че ума́/ богому́жне Сло́вом Ро́ждшую Го́спода, и де́вствующую,// вся дела́, Де́во, благослови́м, и превозно́сим во вся ве́ки.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Преста́ ны́не я́же пра́отчая печа́ль,/ ра́дость прие́мши Ти Богома́терни./ Те́мже непреста́нно пое́м Тя, Де́во,// и превозно́сим во вся ве́ки.
Припев:

Пресвята́я Богоро́дице, спаси́ нас.

Тропарь:

Пое́т с на́ми безпло́тных собо́р, Де́во/ Рождество́ Твое́ непостижи́мое,/ еди́н лик соста́вльше любо́вию,// и превознося́ще Его́ во ве́ки.
Кано́н преподо́бного Иоанни́кия Вели́кого, глас 4:

Припев:

Преподо́бне о́тче Иоанни́кие, моли́ Бо́га о нас.
Тропарь:

Стоя́ высоко́ на горе́, я́ко на све́щнице свети́льник, преподо́бне,/ всех помышле́ния ве́рою просвеща́л еси́,/ показу́я изря́днейше словесы́ и де́лы стезю́ жи́зни// и возводя́ ты́я Боже́ственным сло́вом к высоте́ безстра́стия.
Припев:

Преподо́бне о́тче Иоанни́кие, моли́ Бо́га о нас.
Тропарь:

Ум безстра́стием очи́щшему, бесе́довал еси́ Го́споду Вседержи́телю,/ от Него́же неизглаго́ланным, преподо́бне, науча́емь,/ проро́чески предглаго́лал еси́, просвеща́я ду́ши, я́ко велича́йш, всеблаже́нне, проро́к.// Тем тя согла́сно, ве́рнии, восхваля́ем.
Припев:

Преподо́бне о́тче Иоанни́кие, моли́ Бо́га о нас.
Тропарь:

Постиго́ша мя ра́ны тя́жкия, и неду́зи разли́чнии смуща́ют;/ сих мя изба́ви, о́тче, молю́ся тебе́,/ я́ко от Бо́га прие́м, Иоанни́кие, благода́ть, врачева́ти стра́сти// и боле́зни ве́рных облегчева́ти.
Припев:

Пресвята́я Богоро́дице, спаси́ нас.

Богоро́дичен:
Яви́лася еси́ А́нгелов превы́шшая, Бо́га неизрече́нно воплоти́вши,/ Того́ умоли́, Влады́чице Всенепоро́чная,/ плотски́х вы́шша страсте́й бы́ти мя умо́м,/ высото́ю смире́ния,// песносло́вяща Твою́ велича́йшую благода́ть.
Кано́н священному́чеников Ника́ндра и Ерме́я, глас 4:

Припев:

Священному́ченицы Ника́ндре и Ерме́е, моли́те Бо́га о нас.
Тропарь:

Иера́рх че́стен был еси́,/ ника́коже чужде́ю кро́вию, свое́ю же, Ника́ндре, вшед в Го́рний храм и поя́:// благослови́те вся дела́ Госпо́дня Го́спода.
Припев:

Священному́ченицы Ника́ндре и Ерме́е, моли́те Бо́га о нас.
Тропарь:

На седа́лищи, восхвали́в Го́спода, пресви́теров Ерме́й сла́вный,/ удобри́вся кро́вию муче́ния, зове́т:// благослови́те вся дела́ Госпо́дня Го́спода.


Благослови́м Отца́, и Сы́на, и Свята́го Ду́ха, Го́спода.
Тропа́рь:

Свяще́нно предсоверша́юще свята́я,/ же́ртвы честны́я яви́стеся/ и в воню́ принесо́стеся благово́ния Го́споду, вопию́ще:// благослови́те вся дела́ Госпо́дня Го́спода.


И ны́не и при́сно и во ве́ки веко́в, ами́нь.

Богоро́дичен:
Зол мои́х пучи́ну изсуши́,/ благоутро́бия пучи́ну ро́ждшая, Изба́вителя и Го́спода,/ Ему́же вопие́м, Де́во:// вся дела́ благослови́те Госпо́дня Го́спода.
Катава́сия, глас 4:

Хор:

Хва́лим, благослови́м, покланя́емся Го́сподеви, пою́ще и превознося́ще во вся ве́ки.



О́троки благочести́выя в пе́щи/ Рождество́ Богоро́дичо спасло́ есть;/ тогда́ у́бо образу́емое,/ ны́не же де́йствуемое,/ вселе́нную всю воздвиза́ет пе́ти Тебе́:/ Го́спода по́йте, дела́,// и превозноси́те Его́ во вся ве́ки.
Диакон: 

Богоро́дицу и Ма́терь Све́та в пе́снех возвели́чим.

Песнь Пресвято́й Богоро́дицы:

Хор:

Вели́чит душа́ Моя́ Го́спода,/ и возра́довася дух Мой о Бо́зе Спа́се Мое́м.



Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.



Я́ко призре́ на смире́ние рабы́ Своея́,/ се бо от ны́не ублажа́т Мя вси ро́ди.



Честне́йшую...



Я́ко сотвори́ Мне вели́чие Си́льный,/ и свя́то И́мя Его́, и ми́лость Его́ в ро́ды родо́в боя́щимся Его́.



Честне́йшую...



Сотвори́ держа́ву мы́шцею Свое́ю,/ расточи́ го́рдыя мы́слию се́рдца их. 



Честне́йшую...



Низложи́ си́льныя со престо́л, и вознесе́ смире́нныя;/ а́лчущия испо́лни благ, и богатя́щияся отпусти́ тщи.



Честне́йшую...



Восприя́т Изра́иля о́трока Своего́, помяну́ти ми́лости,/ я́коже глаго́ла ко отце́м на́шим, Авраа́му и се́мени его́, да́же до ве́ка.



Честне́йшую...
Песнь 9:

Кано́н воскре́сный, глас 5:

Хор:

Ирмо́с:

Иса́ие, лику́й,/ Де́ва име́ во чре́ве/ и роди́ Сы́на Емману́ила,/ Бо́га же и Челове́ка,/ Восто́к и́мя Ему́,/ Его́ же велича́юще,// Де́ву ублажа́ем.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

Па́дшаго челове́ка восприя́л еси́, Влады́ко Христе́, из ложе́сн Деви́ческих/ всему́ совоку́плься, греху́ же ни еди́ному прича́щься:// всего́ от истле́ния Ты свободи́л еси́ пречи́стыми Твои́ми страстьми́.
Припев:

Сла́ва, Го́споди, свято́му Воскресе́нию Твоему́.
Тропарь:

Богото́чною кро́вию истоще́нною, Влады́ко Христе́,/ от Твои́х пречи́стых ребр и животворя́щих,/ же́ртва у́бо преста́ и́дольская,// вся же земля́ Тебе́ хвале́ния же́ртву прино́сит.
Припев:

Пресвята́я Богоро́дице, спаси́ нас.

Богоро́дичен:
Не Бо́га безпло́тна, ниже́ па́ки челове́ка про́ста/ произведе́ Чи́стая Отрокови́ца, и Нескве́рная:/ но Челове́ка соверше́нна, и нело́жно соверше́нна Бо́га.// Его́же велича́ем со Отце́м же и Ду́хом.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

От чи́стых крове́й Твои́х/ усыри́ся плоть преесте́ственно/ всех Соде́телю, Единоро́дному Сы́ну Роди́телеву,// не от му́жа, без се́мене же у́мна и одушевле́нна, Богоро́дице Присноде́во.
Припев:

Пресвята́я Богоро́дице, спаси́ нас.

Тропарь:

Обходи́мое уста́вила еси́ сме́рти неудержи́мое стремле́ние,/ ро́ждши пло́тию вои́стинну па́че ума́ Жизнь ве́чную:/ Е́йже прило́жься усты́ го́рькими ад упраздни́ся,// Пресвята́я Ма́ти Де́во.
Кано́н преподо́бного Иоанни́кия Вели́кого, глас 4:

Припев:

Преподо́бне о́тче Иоанни́кие, моли́ Бо́га о нас.
Тропарь:

Укрепи́ся Бо́гу, ум твой утверди́вшу удержа́ти стра́сти,/ А́нгел в телеси́ отсю́ду, о́тче, ты был еси́,/ и со А́нгелы на Небесе́х живе́ши всегда́,// сла́вы Престо́лу предстоя и Све́та невече́рняго исполня́емь.
Припев:

Преподо́бне о́тче Иоанни́кие, моли́ Бо́га о нас.
Тропарь:

Я́коже на Небеси, в гора́х и верте́пах всели́лся еси́, преподо́бне:/ тем укроти́шася тебе́ ди́вии зве́рие,/ покори́вшу стра́сти душе́вныя, неудо́бь покори́мыя, Иоанни́кие, и пра́ведну же бы́вшу.// Се́го ра́ди ве́рно тя почита́ем.
Припев:

Преподо́бне о́тче Иоанни́кие, моли́ Бо́га о нас.
Тропарь:

Твоя́ свяще́нныя и святы́я мо́щи во гро́бе лежа́ще,/ неду́ги погружа́ют и попаля́ют полки́ де́монския всегда́,/ му́дре Иоанни́кие,/ Бо́жиею благода́тию источа́ют всем врачева́ния,// ве́рно тя при́сно блажа́щим.
Припев:

Пресвята́я Богоро́дице, спаси́ нас.

Богоро́дичен:
Просвети́, Чи́стая, души́ моея́ о́чи, Свет ро́ждшая, да не пости́гнет мя грехо́вная тьма тяжча́йшая,/ ниже́ глубина́ покры́ет мя отча́яния,// но Ты мя спаси́ и окорми́ ко приста́нищу Боже́ственнаго хоте́ния.
Кано́н священному́чеников Ника́ндра и Ерме́я, глас 4:

Припев:

Священному́ченицы Ника́ндре и Ерме́е, моли́те Бо́га о нас.
Тропарь:

На дре́ве, му́дре, терпели́вно растяга́емь и свеща́ми опаляя́емь,/ ро́су Небе́сную прия́л еси́ руко́ю А́нгельскою, му́чениче Ника́ндре,// паля́щия же ме́ртвы показа́л еси́ живоно́сными твои́ми моли́твами.
Припев:

Священному́ченицы Ника́ндре и Ерме́е, моли́те Бо́га о нас.
Тропарь:

Ви́дестеся виде́ние стра́шно:/ обнажа́еми, и безслове́сным привязу́еми,/ и на мно́жайше, страстоте́рпцы, влеко́ми,/ и це́ли явля́еми, огню́ приближа́ющеся, и неопаля́еми,// Ду́хом Боже́ственным соблюда́еми.


Сла́ва Отцу́, и Сы́ну, и Свято́му Ду́ху.
Тропа́рь:

Днесь Мирска́я свяще́нная митропо́лия пра́зднует велегла́сно,/ град всяк на весе́лие созыва́ющи,/ в па́мяти ва́шей сей, всехва́льнии,// в не́йже свяще́нное ва́ше страда́ние соверши́сте.


И ны́не и при́сно и во ве́ки веко́в, ами́нь.

Богоро́дичен:
Све́том мя озари́ Твои́м, Всенепоро́чная, ро́ждшая Свет непристу́пный,/ разжени́ о́блаки души́ моея́, и тьмы мя исхити́, молю́ся,// и Боже́ственнаго спасе́ния сподо́би, Пречи́стая, Еди́на Присноде́во.
Катава́сия, глас 4:

Хор:

Всяк земноро́дный/ да взыгра́ется, Ду́хом просвеща́емь,/ да торжеству́ет же Безпло́тных умо́в естество́,/ почита́ющее свяще́нное торжество́ Богома́тере,/ и да вопие́т:/ ра́дуйся, Всеблаже́нная,// Богоро́дице, Чи́стая Присноде́во.
Ектения́ ма́лая…
Диа́кон: 

Свят Госпо́дь Бог наш…
Ексапостила́рий воскре́сный оди́ннадцатый:



По Боже́ственнем воста́нии,/ три́жды Петра́, лю́биши ли Мя, вопроша́я Госпо́дь,/ Свои́х ове́ц предлага́ет пастыренача́льника:/ и́же ви́дя, его́же любля́ше Иису́с, во след гряду́ща,/ вопроша́ше Влады́ку: сей же что?/ А́ще хощу́, рече́, пребыва́ти сему́,/ до́ндеже и па́ки прииду́,// что к тебе́, дру́же Пе́тре?


Сла́ва Отцу́ и Сы́ну и Свято́му Ду́ху. 

Свети́лен прп. Иоанни́кия, подо́бен: «Ду́хом во святи́лищи…»:



Благода́ть преизбы́сть Бо́жия в души́ твое́й, му́дре Иоанни́кие, безпло́тно живу́ща./ Тем чту́щия тя страсте́й изба́ви те́мных облако́в,// к ти́хому приста́нищу вводя́ и огоня́я полки́ де́монския.



И ны́не и при́сно и во ве́ки веко́в. Ами́нь.

Богоро́дичен воскре́сного ексапостила́рия:



О стра́шное та́инство, о пресла́вное чу́до!/ Сме́ртию смерть всеконе́чне погубле́на бысть./ Кто у́бо не воспое́т; и кто не поклони́тся Твоему́ воскресе́нию, Сло́ве,/ и чи́сто ро́ждшей Тя пло́тию Богоро́дице?// Ея́же моли́твами, всех гее́нны изба́ви.

